
Cənubi Azərbaycanda yaranmış və yayılmış folklor nümunələrinin fədakar 

toplayıcısı, mərhum hüquqşünas Əli Kəmali uzun illər əldə etdiyi materialların 
xeyli hissəsini ölümündən qabaq Təbrizdə AMEA Folklor İnstitutunun 
beynəlxalq əlaqələr şöbəsinin müdiri Əli Şamilə ərmağan etmişdir. “Koroğlu” 
dastanının aşıqlar tərəfindən 7 kasetə söylənmiş qollarından ibarət  Əli Kəmali 
variantlarını Folklor İnstitutu araşdırıb tərtibat verərək nəşr etmişdir.

Nəşrdə bildirilir ki, Əli Kəmali peşəkar 
folklorçu deyildi. Ətrafındakı dar düşün-
cəlilərin “Türklərin ədəbiyyat və folkloru 
yoxdur. Bu dildə gözəl bədii nümunələr 
yaratmaq olmaz” məzmunlu dedi-qoduları 
onu doğulub boya-başa çatdığı bölgənin 
ədəbi nümunələrini toplamağa təhrik et-
mişdir. Sanki zəngin bir xəzinə ilə rastlaş-
dığını görən gənc hüquqşünas sonralar 
dairəni genişləndirmiş, İranın güneyində 
və doğusunda yaşayan türklərdən də folk-
lor nümunələri toplamağa başlamışdır. 

İranda islam inqilabından sonra türkcə 
məhdud sayda qəzet və jurnalların nəş-
ri, xüsusən də mərhum Cavad Heyətin 
nəşr etdiyi “Varlıq” dərgisi Əli Kəmalini bu 
sahədə ardıcıl işləməyə həvəsləndirmiş,  
onun  ömür yolunu dəyişmişdir. Məşhur 
türkoloq  Həmid Nitqinin ədəbiyyatımız, 
dilimiz, tariximiz haqqında məqalələri də 
onun ağız ədəbiyyatı örnəklərini toplama-

sına güclü təkan verrmişdir. 
Beləliklə, Savə, Həmədan, Qəzvin, 

Xorasan, Şiraz və b. bölgələrdən XVII–XX 
yüzillərdə yaşamış şairlərin, aşıqların heç 
yerdə çap olunmamış şeirlərini, dastanla-
rı, nağılları, bayatıları, atalar sözlərini və 
s. toplamağa başlamışdır. Özü gedə bil-
mədiyi yerlərə başqalarını göndərmiş, on-
ların məsrəflərini ödəmiş, söyləyicilərə də 
həvəsləndirmək üçün müəyyən məbləğdə 
pul vermişdir. 

Sağlığında Əli Kəmalinin topladığı ma-
teriallar və elmi fəaliyyəti  Azərbaycanda, 

Türkiyədə, İranda, İsveçdə yaşayan zi-
yalıların və elm adamlarının da diqqətini 
özünə çəkmiş, haqqında məqalələr yaz-
mışdır. Lakin onun topladığı materialların 
nəşri çox ləngimişdir. Səbəbi də Ə. Kəma-
linin bu işlə davamlı məşğul ola bilməməyi 
olmuşdur. Növbəti kitabları çap etdirmək 
və ailəsini dolandırmaq üçün vaxtının 
çoxunu vəkillyə həsr etmiş, insanların 
hüququnu qorumağa çalışmışdır. Ölü-
mündən sonra isə onun arxivi araşdırıcı-
ların üzünə bağlanmışdır.

Ə. Kəmalinin doğulub boya-başa çat-
dığı bölgə Mərkəzi İranda yerləşsə də, 
daha çox Savə şəhərinin adı ilə tanınır. 
XX yüzilin başlanğıcınadək burada soy-
kökü Xələc, Əfşar və Şahsevən tayfa-
larına bağlı türklərin 800-ə yaxın kəndi 
olmuşdur. Yüzilliyin sonlarına yaxın isə 
hökumətin yeritdiyi siyasət və şəhərləşmə 
nəticəsində kəndlərin sayı 450-yə enmiş-
dir. Ə.Kəmali folklor materiallarının çoxu-
nu da məhz bu kəndlərdən toplamışdır. 

Əli Kəmalinin topladığı “Koroğlu” 
dastanının qollarının adlandırılması “Ki-
tabi-Dədə Qorqud”un boylarının adını, 
M.Füzulinin “Leyli və Məcnun” poeması-
nın fəsillərinin başlıqlarını və s. orta əsr 
qaynaqlarını yada salır. Məzmunca da 
bir oxşarlıq var. Belə ki, “Dədə Qorqud” 
boylarında olduğu kimi, Aşıq Əliəkbər də 
bir neçə qolun sonunda dastanın adını 
çəkir. Güneydə “Koroğlu” dastanının bir 
neçə nəşri olsa da, Aşıq Əliəkbər Qulam-
hüseyn Sədri Əfşarın 1347-ci ildə (miladi 
1968) Tehrandakı “İbn Sina” nəşriyyatın-
da çap etdirdiyi kitabla tanış olub.  Bu da 
Hümmət Əlizadənin Bakıda 1941-ci ildə 
“ Azərnəşr”də nəşr olunmuş kitabı əsasın-
da çapa hazırlanıb.

Aşıq Əliəkbər Koroğlunun İrana gəl-
mədiyini bir neçə dəfə vurğulayır. Onun 
Ərzurum ətrafında yaşadığını və Osman-
lıya səfər etdiyini söyləyir. “Bu da Koroğlu-
nun Eyvaz dastanıydı ki, getdi Eyvazı gə-
tirdi” qolunu danışanda Türkmənsəhradan 
söz açır. Ərzurum ətrafında yaşayan Ko-
roğlu İrandan keçmədən Türkmənsəhraya 
gedə bilməzdi. Bu da onu bir daha göstərir 
ki, aşığın söylədiyi və əlyazmalardakı va-
riantlarda Türkmənistan, Türkmənsəhra, 
Təkə Türkmən məlum bir coğrafi məkan 
deyil, ümumiyyətlə, türkmənlərin yaşadığı 
yer anlamındadır. 

İstər Aşıq Əliəkbərin söylədiyi, istərsə 

də əlyazmalardakı variantlarda Yumuğ 
Əhməd, Qulu bəy kimi maraqlı obrazlar 
var. Koroğlu Nigar xanımı gətirərkən yol-
da Qulu bəyin ox atmağına heyran olur. 
Onu zorla atasından ala bilməyəcəyini 
gördükdə Nigar xanım işə qarışır. Atasını, 
anasını dilə tutaraq Qulu bəyi özünə qar-
daş kimi Çənlibelə gətirir. Yumuğ Əhməd 
və Qulu bəyin adıyla bağlı ayrıca qollar 
olmasa da, onlar əksər qollarda ən fəal 
iştirakçılardırlar.

Koroğlu dəlilərindən bəzilərinin adının 
sonuna “balı” sözü əlavə edilir. İsaba-
lı, Eyvazbalı, Əhmədbalı və b. Görünür, 
“balı” sözünün də xüsusi bir anlamı, mə-
nası var. Mətnlərdə Koroğlunun nəsli və 
qohumları ilə bağlı maraqlı faktlar var. Va-
riantlarda Ərəb Reyhanın, Mustafa bəyin 
də tərcümeyi-hallarına, Koroğlu və Eyvaz-
la qohumluqlarına diqqət yetirilir. Bu fakt-
ları nəzərdən keçirdikdə Koroğlu adıyla 

məşhurlaşan Rövşənin sadə bir ilxıçı oğlu 
deyil, əsilzadə bir nəslin – Əli xan Xacə 
Mirzənin və Qeysər-i Rumun qızı Səlibi 
xanımın övladı olduğu aşkara çıxır. 

Dastançılıq ənənələrimizdə qəhrə-
manlar sadə xalqdan deyil, əsilzadələrdən 
seçilir. Qəhrəman hətta kasıb bir ailənin 
övladı kimi təsvir edilsə də, sonda onun 
hansısa bir əsilzadədən olduğu, müxtəlif 
səbəblərdən kasıb ailəyə düşdüyü təsvir 
edilir. Bu baxımdan Əli Kəmali arxivindəki 
“Koroğlu” dastanının variantlarında qəh-
rəmanın əsilzadə kimi göstərilməsi təbii 
görünür.

Güney variantında sinfi mübarizə 
özünü göstərmir. Koroğlunun dostları 
arasında xanlar, paşalar, tacirlər də var, 
kasıb-kusub da. Yəni Koroğlu bir orta əsr 
cəngavəridir. İnsanlara sinfi munasibətə 
görə deyil, şəxsi münasibətə görə qiy-
mət verir. Hətta Koroğlunun qorxusundan 
Çənlibeldən qaçmış Aşıq Cününü geri 
qaytaranda Türkmənbaşı ərklə ona deyir: 
“Əgər sənə çəb baxa(yəni Koroğlu-Ə.Ş.) 
gözdərin çıxardaram. Və bəd Koroğlu heç 
vədə mənsiz Çamlibeldə dura bilməz”.

Əli Kəmali arxivindən alınmış mate-
riallar çapa hazırlanarkən Azərbaycan 

folklorçuları onu 3 fəslə ayırıblar. Birinci 
fəsildə Aşıq Əliəkbər Qurbaninin lentə 
söylədikləri olduğu kimi kağıza köçürü-
lüb. İkinci fəslə müxtəlif xətlə yazılmış 
əlyazmaları əski əlifbadan latın əlifbasına 

çevrilmişləri daxil edilib. Üçüncü fəslə isə 
Əli Kəmalinin rəhbərliyi ilə H. Güneylinin 
çap üçün hazırladığı 2 qolun əski əlifba-
dan latın əlifbasına çevrilmiş mətni əlavə 
olunub.

Hazırladı:  
Tahir AYDINOĞLU, “Xaq qəzeti”

Əhməd Obalı: 
İran rejiminin birinci 
düşməni türklərdir 

Azərbaycan Mətbuat Şurasında Cənubi Azərbaycanın milli fəalı, beynəlxalq 
“Günaz TV” kanalının rəhbəri, tanınmış güneyli mühacir Əhməd Obalı ilə 
keçirilən görüşdə çoxmilyonlu soydaşlarımızın və din qardaşlarımızın yaşadığı 
qonşu İranda son aylarda ara verən iğtişaşların, kütləvi qarşıdurmanın 
səbəbləri, xarakteri və inkişaf proqnozları dinləmə və müzakirələrin əsas 
mövzusu oldu.

Azərbaycan Mətbuat Şurasının sədri 
Rəşad Məcid Güney Azərbaycanda milli 
haqlar uğrunda fəal mübarizə apardığı-
na görə zindana salınmış, uzun illərdən 
bəri müxtəlif ölkələrdə ağır mühacir hə-
yatı yaşamış Əhməd Obalının rəhbərlik 
etdiyi “Günaz” telekanalının İranda baş 
verən hadisələr barədə əhatəli informasi-
ya qaynağı olduğunu bildirdi. Ölkəmizdə 
İrandakı iğtişaşlarla bağlı məlumat qıtlığı 

duyulduğuna görə belə bir görüşün fay-
dalı fürsət olduğunu söyləyən AMŞ sədri 
görüşə toplaşmış media qurumları təmsil-
çilərini fəal diskussiyaya dəvət etdi.

Beynəlxalq aləmdə mötəbər iranşü-
nas ekspert kimi tanınan “Günaz TV”-nin 
rəhbəri Əhməd Obalı qonşu ölkədə son 3 
ayda baş verən proseslər, orada yaşayan 
soydaşlarımızın həmin proseslərdə iştira-
kı, İslamda hakim rejimin müstəqil Azər-
baycan dövlətinə qarşı artan düşmənçilik 
fəaliyyəti barədə ətraflı açıqlama verdi. 
Güneyəsilli həmkarımız İranın ölkəmizə 
qarşı artan informasiya təxribatları şə-
raitində Azərbaycan mediasının diqqət 
yetirməli olduğu məqamlara da aydınlıq 
gətirdi. 

Görüşdə redaksiyamız adından səs-
lənən sual belə oldu: “İranda baş verən 
hadisələr beynəlxalq aləmdə yaxınla-
şan növbəti inqilab kimi də nəzərdən 
keçirilir. İnqilablar üçün xalqın ayağa 
qalxması ilə yanaşı, yuxarı təbəqələ-
rin də onlara qoşulması zəruridir. Bu 
baxımdan İranda “yuxalar”ın hərəkətə 
gəlməsi nəzərə çarpmaması nə ilə bağ-
lıdır?” 

“Günaz TV” rəhbəri bildirdi:
– İranda təkcə kütlə deyil, milli haq-

ları tapdalanan azərbaycanlılar, kürdlər, 
ərəblər və digər etnik azlıqlar da ayağa 
qalxıblar. İnsanlıq haqları hicabla alçaldı-
lan bütün ölkə qadınları da ön sıralarda-
dırlar. Hadisələrdə milli fəallar yönləndirici 
rol oynayırlar. Hakim rejim baş verənləri 
düşmən ölkələrin təxribatı kimi qələmə 
verib xalqı qorxudur, siyasi və hərbi elita-
nın narazı kəsiminin xalqı dəstəkləməsinə 
mane olur. 

Burada əsas ağırlıq milli fəalların 
üzərinə düşür. Onlar xalqı düzgün is-
tiqamətləndirməklə mübarizənin ədalətli 
olduğuna inam yaradırlar. Hadisələrin 
davamında yuxarıların islahatçı kəsimi-
nin xalqa qoşulması qaçılmazdır. İranda 
aşağılar da, yuxarılar da feodal qaydaları 
ilə yaşamaq istəmirlər. Hadisələrin əsas 
səbəbi və hərəkətverici qüvvəsi də bax, 
budur.

Görüşdə İranın müxtəlif kütləvi infor-
masiya vasitələrində aparılan anti-Azər-
baycan təbliğatından da söz açılıb. Bu 
təbliğatın illərdir davam etdiyi, onun İran 
hakimiyyətinin bu sahədəki direktivlərinə 
əsaslandığı vurğulanıb. Belə xoşagəlməz 
meyillərin son aylarda daha da artmasının 
Azərbaycanın apardığı müstəqil siyasət, 
bölgədəki nüfuzu ilə bağlı olduğu vurğu-
lanıb.

Sonda Əhməd Obalı Azərbaycan jur-
nalistlərinin suallarını cavablandırdı, on-
lara qısa müsahibələr verdi. Fürsətdən 
istifadə edib, görüşdən sonra redaksiya-
mızın köhnə dostundan ayaqüstü müsa-
hibə də aldıq.

– Əhməd bəy, redaksiyamızdakı 
dostlarınızın salamını çatdırırıq. Bu-
dəfəki səfərinizdə işğaldan azad edil-
miş Arazboyunda oldunuz, Xudafərin 
körpülərini ziyarət etdiniz. Bu nə ilə 
bağlıdır?

– Mən gənclik illərindən Savalanın qu-
zeyindəki doğma Meşkin şəhərini, canım-
dan çox sevdiyim Güney Azərbaycanımı 
tərk etməyə məcbur olmuşam. Zindandan 
xilas olub xaricə getməsəydim, yəqin ki, 

aqibətim çoxsaylı milli fəallar kimi, dar 
ağacı olacaqdı. Arazqırağına getməkdə 
məqsədim işğaldan azad olunmuş bölgə 
ilə yanaşı, Güneylə Quzeyin bir məmləkət 
olduğunun tarixi yadigarı olan Xudafərini 
ziyarət etmək idi. İnşallah, Xudafərinin o 
taydan da azadlığa qovuşacağı günə çox 
qalmayıb. Araz, Xudafərin ikiəsrlik ayrı-
lıq dövründə təkcə həsrət ağrısını ifadə 
etməyib, həm də birliyə, vahidliyə inam 
yaradıb, ümid qaranlıqlarına işıq salan 
məşəl olub. 

Mən Xudafərindən yaxınlaşan xoş 
gələcəyə ümidlə nəzər saldım. İşə bir 
baxın ki, ötən iki əsrdə Arazqırağının 
mühafizəsini rus-sovet sərhədçilərinə, 
son 30 ildə isə erməni işğalçılarına etibar 
etmiş İran tərəfi Azərbaycan bu bölgəyə 
nəzarət etməyə başlar-başlamaz o taya 
qoşun yığdı. Bu, İran rejiminin türk soyu-
na qarşı düşmən münasibətini göstərən 
daha bir sübutdur.

– Görüşdə söylədiyiniz sübutlar-
dan biri hamımızı dəhşətə gətirdi. Sən 
demə, konstitusiyada ölkə xalqlarına 

verilmiş mədəni hüquqların heç biri-
ni ötən 40 ildə təmin etməyən hakim 
dini rejim son illərdə yeganə farsdilli 
məktəblərə türk uşaqların qəbulu üçün 
onların fars dilini ana dili səviyyəsində 
bilməsi tələbini qanuniləşdiribmiş...

– Bu, tarixdə görünməmiş bir rəzalət-
dir. Bu o deməkdir ki, türk analar özləri 
də fars dilini ana dili səviyyəsində bilməli 
və balalarını da fars dilində tərbiyə etmə-
lidirlər. Əks halda, türk uşaqlar farsdilli 
məktəblərə qəbul edilmirlər. Bu milli zül-
mün son həddidir. Bu, kütləvi milli-mə-
dəni soyqırımı siyasətidir. Bu o deməkdir 
ki, ölkədə yaşayan türkdilli əhali öz dilini 
unudub kütləvi surətdə farslaşmalıdır. Bu, 
İranın farsdilli dövlətə çevirmək xəttinin 
yeni mərhələsidir. 

İranda 30 milyondan çox azərbaycan-
lının hüquqları tapdalanır. Vaxtilə Pəhlə-
vilər hakimiyyətə gəldikdən sonra bu hal 
daha da güclənib. İranda ana dilimizdəki 
kitabları yığıb yandırıb, müəllimlərimizi 
öldürüblər, onlara zülm ediblər. Dini rejim 
isə İranda milli zülmü bax, belə dözülməz 
həddə çatdırıb. Biz də istəyirik ki, Allah 
adından, din pərdəsi altında gerçəkləşdi-
rilən bu zülmə son qoyaq.

Bu zülmün son həddə çatmasıdır 
İranda xalqları ayağa qaldırıb ölüm-dirim 
mübarizəsinə qaldıran. Bu mübarizədə 
geriyə yol yoxdur. İran dövlətinin birinci 
düşməni otaylı-butaylı Azərbaycan xalqı-
dır. Axı türkdilli əhali bu ölkənin ən qədim 
və ən böyük xalqıdır. Özünü şiə məzhəbi-
nin himayədarı adlandıran dövlət şiə türk-
ləri niyə əzmək, yox etmək istəyir? İran 
rejimi həm də özünü İslam dinin sahibi 
kimi aparır. Lakin ikinci düşmən ərəb xalq-
ları və ölkədə yaşayan ərəblərdir. Rejim 
düşməni kənarda yox, özündə axtarmaq 
əvəzinə, haqqını tələb edənləri məhşərə 
çəkir. Amma bu cəzalar da faydasız-
dır. Ayağa qalxmış kütləni heç bir cəza 
qorxutmur. Bu da rejimin sonu deməkdir.

– Ölkədəki ədalətsizliyə qarşı xalqın 
qiyamını saya salmayıb, Azərbaycanı 
düşmən kimi qələmə verməyin məntiqi 
nədir?

– Məntiq Azərbaycanın da türkdilli 
ölkə olması, üstəlik, müstəqil dövlət qur-
masıdır. Əgər dünyada türk yaşayan bircə 
qarış torpaq müstəqildirsə bu İran dövləti 
üçün təhlükədir. Odur ki, regionda Azər-
baycana qarşı ən çox düşmənçiliyi İran 
edir. Prezident İlham Əliyev bir neçə dəfə 
cənubi azərbaycanlıların hüquqlarının 
pozulması ilə bağlı açıq mesajlar verib. 
Bu, biz cənubi azərbaycanlılar üçün çox 
önəmlidir. Biz hər hansı kənar qüvvələrin 
işimizə qarışmasını istəmirik. İstəməmişik 
ki, İran rejimi bizim mübarizəmizi bəhanə 
edib Azərbaycana, Türkiyəyə qarşı düş-
mənçilik etsin.

– Əhməd bəy, İran rəhbərliyi baş 
verənlərə pərdə çəkdiyinə görə ölkə-
mizdə Güney hadisələri barədə infor-
masiya qıtlığı duyulur. 

 – “Günaz TV” hadisələri davamlı və 
əhatəli şəkildə işıqlandırır, qaynaqlarımız 
genişdir. “Günaz TV”-ni izləyin. Görünür, 
İran hadisələrini əks etdirən hansısa infor-
masiya mərkəzinə də ehtiyac var. 

– Xoş günlərdə görüşənədək.

Tahir AYDINOĞLU,  
“Xalq qəzeti”

CƏNUBİ AZƏRBAYCAN

“Koroğlu” dastanının 
Güney variantları

İran konstitusiyası  
dəyişdirilə bilərmi?   
İranda əhalinin kütləvi etirazlarının müəyyən nəticələr verdiyi ilə 

bağlı məlumatlar yayılıb. Prezident İbrahim Rəisi davam edən etirazlar 
fonunda 1979-cu ildə qəbul edilmiş konstitusiyanın bəzi maddələrinin 
dəyişdirilməsinin mümkünlüyünü bəyan edib. Məlumatı İranın “Al Hadas” 
telekanalı verib.

Rəisi deyib: “Ölkə konstitusiyasın-
da heç bir çıxılmaz vəziyyət yoxdur. 
Zərurət yarandıqda konstitusiyanın 
tətbiqi, üsul və mexanizmləri mütləq 
dəyişdirilə və təkmilləşdirilə bilər”.

Bir gün əvvəl isə İranın baş pro-
kuroru Məhəmməd Cəfər Müntəziri 
bildirib ki, hakimiyyət orqanları əxlaq 
polisini ləğv etmək qərarına gəlib. 
Onun sözlərinə görə, “əxlaq polisi 
hüquq-mühafizə sistemi ilə heç bir 
əlaqəsi olmadığı üçün səlahiyyətli 
orqanlar tərəfindən ləğv edilib. Həmin 
qurumun məhkəmə sistemi ilə də heç 
bir əlaqəsi olmayıb”. Müntəziri onu da 
bildirib ki, yaxın vaxtlarda İran İslam 
Respublikasının parlamenti və məh-
kəmə sistemi hicab taxmaq qaydala-
rına da yenidən baxacaq.

Lakin dünən günün sonunda İra-
nın Ədliyyə Nazirliyi onlarda əxlaq 
polisinin ləğv olunması ilə bağlı heç 
bir qərarın olmadığını bildirib. İran 
polisi də məsələ ilə bağlı açıqlama 
verməyib.

Xatırladaq ki, bir müddət əvvəl 22 
yaşlı Məhsa Əmini məhz hicab qay-
dalarına əməl etməmək bəhanəsi ilə 
əxlaq polisi tərəfindən həbs edilərək 
öldürülmüşdü.

İranın daxili işlər nazirinin müavini 
Məcid Mirəhmədi Təxmini isə bəyan 
edib ki,  etiraz aksiyalarının davam 
etdiyi iki ay yarım ərzində dövlət və 
özəl müəssisələrə, avtomobillərə və 
mənzillərə 17 trilyon rial (təxminən 
405 milyon dollar) ziyan dəyib. Onun 
sözlərinə görə, aksiyalar zamanı ma-
ğazalar və restoranlar ya talan edilib, 
ya da yandırılıb. Dəymiş ziyanla bağlı 
hesablamalar Sistan və Bəlucistan 
istisna olmaqla, bütün əyalətlərdə 
aparılıb. Bəlucistanın Zahidan şəhə-
rinə dəyən ziyan son dərəcə böyük 
olduğundan burada daha sonra he-
sablama aparılacaq.

“Mehr” agentliyi isə bildirib ki, son 
günlərdə İranda daha 4 nəfər edam 
olunub. Onlar İsrail Xarici Kəşfiyyat 
Xidməti (MOSSAD) ilə əməkdaşlıqda 
ittiham olunurlar.

ABŞ-ın dövlət katibi Entoni Blin-
ken isə ABŞ administrasiyasının İran 
və Çində insanların dinc etirazlarda 
iştirak hüququnu dəstəklədiyini, əv-
vəllər etirazlarla əlaqədar İran rəs-
milərinə qarşı sanksiyalar tətbiq olun-
duğunu bəyan edib.

Paşa ƏMİRCANOV,  
“Xalq qəzeti”

